
 universiteti magistratura tinglovchisi  

 

Annotatsiya: Mazkur maqolada favqulodda(ekstremal) vaziyatlarda harbiy 

xizmatchilarda yuzaga kelgan jasorat tuyg‘usini shakllantirishning usullari hamda ular 

yuzasidan turli xil taklif va tavsiyalar muhokama qilingan. Shuningdek, harbiy 

jasoratning namoyon bo‘lish jihatlarining o‘ziga xos-xususiyatlari keltirib o‘tilgan. 

Kalit so‘zlar: Ekstremal vaziyat, harbiy xizmatchilar, jasorat tuyg‘usi, irodaviy 

xususiyat, psixologik holat, milliy taassublar va boshqalar. 

 

Hozirgi tahlikali zamonda barcha davlatlarni qamrab olgan turli xil siyosiy, 

ijtimoiy hamda globalizatsiyalashgan vaziyat hech bir sohani chetda qoldirmayapti. 

Xususan, dunyo mamlakatlaridagi turli xil tuzumlarga nisbatan ichki tahdidlar, 

davlatlararo nizolar, diplomatik aloqalarning notekis o‘rnatilganligi, shuningdek, 

ekstremal(favqulodda) vaziyatlarning xalqqa, osoyishta millat vakillariga ta’sir 

ko‘rsatishi, o‘z navbatida, barcha jahon davlatlarini sarosimaga solyabdi.  

Shu nuqtai nazardan, bunday zamonda harbiy xizmatchilarni vatanga bo‘lgan 

sadoqatini, xalqqa nisbatan mehrini oshirish hamda sarhadlarimiz tinchligini 

saqlashga munosib hissa qo‘shadigan qilib tarbiyalash, hozirgi kundagi davlat siyosati 

darajasidagi masalalardan hisoblanadi. Vatanimiz posbonlarini ekstremal(favqulodda) 

holatlarda operativ qaror qabul qiladigan, har qanday vaziyatda milliy taassublikni 

tanlaydigan hamda ichki ma’naviy-ruhini shakllantiradigan qilib, ularni har qanday 

sohani mukammal biladigan qilib, tarbiyalash mamlakatning ustuvor vazifalaridan biri 

sanaladi. Jonajon vatanimiz tinchligini ta’minlashdek yuqori mas’uliyatli, shu bilan 

birga savobli ishlarni bajarishga harbiylarimiz kamarbasta. Ularda buning uchun 

vatanparvarlik, jasorat hamda matonat xislatlari yetarli. 

Darhaqiqat, Turkiyada sodir bo‘lgan zilzilalar, Rossiya va Ukraina urushi, 

Ozarbayjon hamda Armaniston masalalari, hozirgi kunning dolzarb muammosi 

bo‘layotgan Isroil-Falastin mojarolari dunyoni larzaga solayotgan masalalardan desak, 

mubolag‘a bo‘lmaydi. Negaki deganda, barcha yuzaga kelgan vaziyatlar o‘z navbatida, 

ekstremal vaziyatlar hisoblanib, turli xil noxushliklar bilan yakunlanyapti.  

Ekstremal vaziyat (lot. extremus) – to‘satdan paydo bo‘lgan, xavf soluvchi yoki 

inson tomonidan hayotiga, sog‘lig‘iga, shaxsiy butunligiga, baxtiga tajovuz sifatida 

subyektiv idrok qilinuvchi vaziyatdir.  

Xalqda shunday hikmat bor: hayot 10 % ga biz bilan yuz berayotgan hodisalardan 

va 90 %  - biz bu hodisalar haqida qanday fikrda ekanligimizdan iborat. Ekstremal 

vaziyat deyilganda oddiy (odatiy) inson tajribasidan chetga chiquvchi vaziyat 

tushuniladi. Boshqacha aytganda, vaziyatning ekstremalligini inson hali 

moslashmagan va u sharoitida harakatlanishga tayyor bo‘lmagan omillar belgilaydi. 

Vaziyatning ekstremallik darajasi bu omillarining kuchi, davomiyligi, yangiligi bilan 

belgilanadi.   

Lekin, ekstremal vaziyatni inson va uni yaqinlarining hayoti uchun real, obyektiv 

mavjud xavf emas, balki ro‘y berayotgan hodisaga insonnning munosabati ham 

yaratadi. Har bir hodisa muayyan inson tomonidan individual  idrok qilinadi va 

shuning uchun  ham “ekstremallik” shaxsning ichida bo‘ladi. 

Ekstremallikni belgilovchi omillar sifatida quyidagilarni ko‘rsatish mumkin: 

 Vaziyatning mas’uliyatliligi, xavfliligi, murakkabligi, yangiligi bilan bog‘liq 

turli emotsional ta’sirlar. 

 Ma’lumotlarning yetarli emasligi yoki qarama qarshi ma’lumotlarning 

haddan ziyod ko‘pligi. 

 Haddan ortiq psixik, jismoniy emotsional zo‘riqish. 

 Noqulay iqlim sharoiti, jazirama, sovuq, kislorod yetishmasligi va h.k. 

ta’siri. 

 Chanqoqlik va ochlikning mavjudligi.  

Ekstremal vaziyat (hayot yoki sog‘liqni yo‘qotish xavfi) insondagi boshlang‘ich 

xavfsizlik hissini, hayotining muayyan tartibga muvofiq tashkil etilishi va uni nazoart 

qilish mumkinligiga ishonchni ma’lum darajada buzadi va stressning hamda uning 

oqibatida turli kasalliklarning rivojlanishiga, shuningdek, nevrotik va psixik 

buzilishlarga olib keladi. Inson ongida ekstremal va favqulodda vaziyatlar hayotni 

“voqeagacha” va “voqeadan keyingi” davrga ajratadi. Qanday ekstremal vaziyat va 

favqulodda vaziyat odamlarning psixik holatini og‘irroq oqibatlarga olib keladi, 

qandaylari yengilroq? Aniq xulosa chiqarish murakkab hisoblanadi.  

YUNESKO ma’lumotlariga ko‘ra, yetkazayotgan zarari va halok bo‘ladigan 

odamlar soniga ko‘ra zilzila  tabiiy ofatlar ichida birinchi o‘rinda turadi. Zilzila insonlar 

qurgan uylar, inshootlar, binolarni buzadi. Bundan tashqari zilzila tog‘ qulashini, 

ko‘chkilarni, odamlar hayotiga xavf soluvchi va yirik vayronagarchiliklarni olib 

keluvchi yong‘inlarni keltirib chiqarishi mumkin. 

Zilzila insonning psixik holatiga kuchli ta’sir ko‘rsatadi. Buning oqibatida insonda 

binolarga kirishdan qo‘rqish bilan bog‘liq fobiyalar paydo bo‘lishi mumkin. 

Tabiiy ofatlarning oqibatlarini og‘irlilik darajasini har bir holat uchun alohida 

baholash zarur. Bir odam uchun zilzila, evakuatsiya, uyning buzilishi, turar joyning 

o‘zgarishi baxtsizlik bo‘lishi mumkin, chuqur salbiy kechinmalarga va og‘ir oqibatlarga 

olib kelishi mumkin, boshqalar uchun yangi hayot boshlash uchun imkoniyat bo‘lishi 

mumkin. 

Har bir vaziyat o‘ziga xos xususiyatlarga, har bir ishtirokchi uchun o‘zining psixik 

oqibatlariga ega va u har bir  inson tomonidan individual tarzda his etiladi. Bu 

kechinmalarning chuqurligi insonning  shaxsiga, uning ichki resurslariga bog‘liq. 

Ekstremal vaziyatlarda ko‘pchilik insonlar stress holatiga tushadi. Stress qanday 

psixologik holat? 

Fiziologik nuqtai nazardan, qisqa muddatli stress – “kasallik” holati emas, balki 

organizmning tevarak-muhitning o‘zgarayotgan sharoitlariga ko‘nikishiga, salbiy 

ta’sirlar bilan kurashishga yordam beradigan  jarayondir. Stress judayam kuchli bo‘lsa 

va haddan ortiq uzoq muddat ta’sir ko‘rsatganda insonning psixologik  

va jismoniy salomatligiga salbiy ta’sir ko‘rsatadi. Bulardan tashqari, yuzaga 

kelgan vaziyatdan kelib chiqqan holda favqulodda vaziyatlarda harbiy xizmatchi 

shaxsida stressdan tashqari qo‘rquv, shaxsiy manfaat, diniy bilimning yetishmovchiligi 

holatlari ham uchraydi. Harbiy xizmatchilarning bunday vaziyatlarda oqilona, tezkor 

qaror qabul qilishlari, ulardagi jasorat tuyg‘isining namoyon bo‘lish aspekti 

hisoblanadi. Jasorat – shaxsning turli xil favqulodda(ekstremal) holatlarda, 

tabiiy(texnogen) ofatlarda, shuningdek, urushda boshqalar manfaatlarini o‘z 

manfaatidan ustun qo‘yib, operativ qaror qabul qilib, yuzaga kelgan sog‘lom qo‘rquv 

ta’sirida yoki nosog‘lom qo‘rquvni yengib, yo yengmasdan turib, zarur bo‘lsa jonini 

ham ayamasdan fido qilishga undaydigan psixologik tuyg‘u hisoblanadi. Shaxsning 

irodaviy xususiyatlar turkumiga kiruvchi jasorat tuyg‘usi turli xil manbalarda tarix va 

adabiyotda insoniy jasorat namunalari sifatida keltirilgan. Shuni ta’kidlash joizki, 

jasorat, tashabbuskorlik, qat’iylik va shakllangan noto‘g‘ri fikr yoki g‘oyaga qarshilik 

ko‘rsatish ushbu ixtiyoriy xususiyatning yanada yorqin namoyon bo‘lishi hisoblanadi. 

Masalan, odamlar jasoratining ommaviy namoyon bo‘lishi haqida gapiradigan bo‘lsak, 

tarix ko‘plab voqealar haqida ma’lumotni o‘z ichiga oladi - bular urushlar, inqiloblar va 

ilmiy kashfiyotlar bo‘lib, ular olimlarning ta’qibi va hatto ularga qarshi shafqatsiz 

qatag‘on bilan birga bo‘lgan. Masalan: (Rojer Bekon, Nikolay Kopernik, Giordano 

Bruno, Migel Servet, Galileo Galiley, Nikola Tesla, Boris Bolotov va boshqalar). 

Odamlarning jasorati namunalari hozirgi zamonda ham uchrab turadi, shuning 

uchun hayotida tanqidiy vaziyatlarga duch kelgan, ammo taslim bo'lmagan, qo‘rquvga 

berilmagan insonlarning nomlari ma’lum. Shunday qilib, jasorat boshqalarning 

hayotini saqlab qolgan (Favqulodda vaziyatlar vazirligi xodimlari, qutqaruvchilar, 

feldsherlar) yoki o‘zini himoya qilish instinkti bilan bog‘liq kundalik tabiiy biologik 

qo‘rquvni yengishga majbur bo‘lgan odamlarga xosdir (uchuvchilar, kosmonavtlar va 

boshqalar). 

Biror kishining jasur harakati turli sabablarga ko'ra bo'lishi mumkin, xususan: 

-axloqiy burch; 

-umidsizlik; 

-o‘lchangan va hisobga olingan xavf; 

-qo‘rqoqlik (agar odamning bir vaziyatdagi jasorati boshqa vaziyatda kattaroq 

xavf yoki qiyinchilikdan qochishga imkon beradigan bo‘lsa). 

Xulosa o‘rnida shuni ta’kidlasak maqsadga muvofiq bo‘lardiki, harbiy 

xizmatchilarda jasorat tuyg‘usining namoyon bo‘lish aspektlari shaxsning milliy 

manfaatlarni himoya qilish, xalq farovonligi yo‘lida, yurtning tinchligi uchun hamda 

burchga nisbatan sadoqatda hosil bo‘ladi. 

